
Wěmata 3 

Xó nǔgbó ɖokpó ɖíe: ényí mɛɖé jló ná nyí agunjíkpɔ́ntɔ́ ɔ́, azɔ̌ ɖagbe ba wɛ 

é ɖe. (1 Timɔtée 3 :1) 

Ée Pɔ́lu ɖɔ lě e súnnu lɛ́ɛ kpódó nyɔ̌nu lɛ́ɛ kpó ná wa nǔ gbɔn ɔ́ fó gúdo é ɔ́, é 

wá jɛ agunnukɔntɔ́ lɛ́ɛ jí lo bó ná kɛ nu dó azɔ̌ e nyí yětɔn é wú nú yě. 

Azɔ̌ Agun tɔn ná yi nukɔn ganjí ɔ́, mɛ e ɖo nukɔn bo ɖo kplákplá ɛ wɛ lɛ́ɛ wú 

wɛ é ɖó ná sín. 

Bónú Agun ɔ́ ná sixú nɔ ganjí ɔ́, é jɛxá dandan ɖɔ mɛ e nyí nukɔntɔ́ lɛ́ɛ ní mɛ 

bo zin tawun dó nǔjɔnǔ mɛ ɖo gbigbɔ mɛ kpódó afɔɖiɖe yětɔn lɛ́ɛ, walɔ yětɔn 

lɛ́ɛ mɛ. Mɔ̌ wɛ ɖó yědɛɛ lɛ́ɛ wɛ ɖó ná nyí kpɔ́ndéwú nú ɖo walɔ yětɔn gbɛzán 

yětɔn bǐ mɛ ɖo mɛ ɖě lɛ́ɛ nukɔn. 

É ɖo tají tawun nú mɛsɛ́dó ɔ́ sɔ mɔ̌ bɔ é kɛ nu d’é wú azɔn we. É kɛ nu d’é wú 

nú Timɔtée bó lɛ́ wá kɛ nu d’é wú nú Pɔ́lu. Nǔ e è ɖǒ ná mɔ ɖo mɛɖé sí cóbó sɔ́ 

ɛ agunjíkpɔ́ntɔ́ é nɛ́. Jezu ɖɔ 

Nǔkplɔ́ntɔ́ nɔ́ hú gǎn mɛ̌si tɔn ǎ; nǔkplɔ́ntɔ́ ɖé ká kplɔ́n nǔ ganjí ɔ́, mɛ̌si tɔn 

ɖɔhun wɛ é ná cí. (Luka 6 :40) 

Fí ɖěvo ɔ́, Pɔ́lu wlán ɖɔ : 

Mi wa nǔ nyɛ ɖɔhun, lě e nyi lɔ nɔ wa nǔ Klísu ɖɔhun gbɔn é. (1 Kɔlɛ́ntinu 

11 :1) 



Nǔ e un kplɔ́n mi lɛ́ɛ, nǔ e mi yí ɖo gɔ̌n ce lɛ́ɛ, nǔ e mi se ɖo nu ce lɛ́ɛ, kpódó 

nǔ e un wa, bɔ mi mɔ lɛ́ɛ kpó ɔ́, mi zé dó wa azɔ̌ ná; énɛ́ ɔ́, Mawu e nɔ ná fífá 

mǐ ɔ́ ná nɔ kpɔ́ xá mi. (Filípunu 4 :9) 

Mɛ e ka ɖo gbejí nú Aklúnɔ bɔ ajɔxanú énɛ́ lɛ́ɛ bǐ sɔgbe n’i ɔ́, azɔ̌ énɛ́ ɔ́ jɛ́n ná 

jló e. 

É nyí gǎnɖuɖu bó xɔ susu xó ɖé ǎ. Lo ɔ́, nǔníná e ɖo mɛ sí ɔ́ zán dó sɛn mɛ ɖě 

lɛ́ɛ xó wɛ. Nǔníná e Yɛmímɛ́ ná mɛ ɔ́ lɛ́ɛ zán nú Agun wɛ. 

Agunjíkpɔ́ntɔ́ ka ɖó ná nyí mɛɖé, bɔ è nǎ mɔ nǔɖé ɖɔ dó wú tɔn ǎ. Asi 

ɖokpó wɛ é ɖó ná ɖó; é ná nɔ wa nǔ ɖó jlɛ̌ jí; é ɖó ná nɔ ɖu ɖo éɖée jí; é ɖó 

ná ɖó walɔ ɖagbe; é ɖó ná nɔ yí mɛ ganjí; é ná nyí mɛɖé bó ná sixú kplɔ́n 

nǔ mɛ. (1 Timɔtée 3 :2) 

Nɔví ce lɛ́ɛ mi, bó ná dó fó xó ce ɔ́, un ɖo byɔ̌byɔ́ mi wɛ ɖɔ ayixa mitɔn ní nɔ 

nǔ e nyɔ́, bɔ susu jɛ xá lɛ́ɛ jí: nǔ e nyí nǔgbó ɔ́ bǐ, nǔ e è nǎ ɖó sísí ná é, nǔ e 

sɔgbe é, nǔ e mɛ́ é, nǔ e nɔ nyɔ́ mɛ nukún mɛ é kpódó nǔ e wlí yɛ̌yi ɔ́ kpán; 

ayixa mitɔn ní nɔ nǔ énɛ́ lɛ́ɛ jí. (Filípunu 4 :8) 

É ɖó ná nɔ́ yí mɛ ganjí. 

É ɖó ná ɖó nǔwúkpíkpé e kplɔ́n nǔ mɛ é. 

Agunmɛxó wɛ a, agunjíkpɔ́ntɔ́ wɛ a, lɛ̌ngbɔ́nyitɔ́ wɛ a jí ɔ́, è ɖǒ ná mɔ nǔɖé ɖɔ 

dó mɛ énɛ́ lɛ́ɛ wú ǎ. Yě ɖó ná sɔgbe ɖo nǔ bǐ mɛ. 

Gbɛtɔ́ hɛn ɔ́, yě ná ɖɔ nyanya tɔn. Lo ɔ́, mǎsin kɔn nyi mɛ wú kpowun xó ɖé jɛ́n 

é ná nyí. Xó énɛ́ lɛ́ɛ ná ɖó bɛ̌nu ɖé ǎ. 

Agunkplátɔ́ e wú è ma ná mɔ nǔɖé ɖɔ dó ǎ ɔ́, asú gbejínɔtɔ́ wɛ é ɖó ná nyí nú 

asi tɔn. Nǔ nukɔntɔn ɔ́ nɛ́. Mɛ ɔ́ ɖó ná ɖó asi we abǐ atɔn ǎ, ɖokpó jɛ́n é ɖó ná 

nyí. É ka ná ɖó xɔnɔ ɖě ɖo toxo mɛ ǎ. 

Gbɛ e mɛ mǐ ɖe éhɔ́nmɛ din ɔ́, nǔ bǐ wɛ mɛ bǐ hɛn ɔ́, é nɔ́ wá. Nǔ bǐ sín gbe wɛ 

è nǎ. 

É sixú sɔ́ nǔɖitɔ́ e lɛ aga ɔ́ agunmɛxó gbeɖé ǎ. 



Agalilɛ ɔ́, nyladó wɛ nyí bɔ Mawu nɔ́ sɔ́ kɛ mɛ nǔgbó. Amɔ̌ akpado tɔn nɔ gosín 

mɛ wú ǎ. 

Nǔ kplɔ́n mɛ ɔ́, hǔnjɛ́n xwe dó gbigbɔ mɛ wɛ nyí mɔ̌. Lo ɔ́, kpɔ́ndéwú ná ɖo 

nǔkplɔ́nmɛ ɔ́ mɛ ɔ́, zǔnkpe sɔ́, bó lɛ́ xwe hǔnjɛ́n ɔ́ ní yi ganjí wɛ nyí mɔ̌. 

É ɖó ná nyí ahannumúnɔ ǎ; é ka ná nyí tagbanɔ ǎ, é nyɔ́ wa ɔ́, é ná nyɔ́ 

xomɛ, bó ná nyí mɛfífá, bɔ akwɛ́ ná nɔ gbo vɛ̌ ɛ ǎ. É ɖó ná kpé nukún dó 

xwé tɔn wú ganjí, bó ɖó gbe ɖo vǐ tɔn lɛ́ɛ jí, bɔ yě ná nɔ́ se tónú kpó sísí 

ɖaxó kpó. Đó mɛ e ma sixú kpé nukún dó xwé tɔn wú ǎ ɔ́, nɛ̌ é ka ná sixú 

kpé nukún dó agun Mawu tɔn wú gbɔn? (1 Timɔtée 3 :3) 

É ɖó ná nɔ́ nu ahan mú ǎ, ɖó mɛ e nɔ nu ahan mú é ɖě sixú nɔ titomɛ ɖé nu bó 

kplá bɔ é ná yi nukɔn gbeɖé ǎ. 

Wegɔ́ ɔ́, é nyí akpotokwín abǐ tú wɛ é ná nɔ́ sɔ́ dó ɖɔ tagba lɛ́ɛ ná ǎ. Lo ɔ́, é ɖó 

ná hwíhwɛ́ bó yi agbɔ̌n jí, ɖo ninɔmɛ bǐ mɛ. É ná sɔ́ gbe fífá dó ɖɔ xó nú mɛ ɖo 

gǔ fɔ́n dó jǐ tɔn wɛ lɛ́ɛ. 

Atɔngɔ́ ɔ́, mɛɖé wɛ bó tunwun gǎnmaɖó tɔn lɛ́ɛ. É nɔ́ hɛn kwinkwin ǎ,  bó ka 

nɔ́ yá wǔ sɔ́ hwɛ kɛ mɛ e wa nǔ nyi do n’i abǐ mɛ e nɔ ɖɔ xó nyanya dó wǔ tɔn 

lɛ́ɛ. 

Mɛɖé wɛ é nyí bó nɔ́ dɔn fífá wá. 

Wǎgbɔ wǎgbɔ ɔ́, é ɖó ná jó éɖée dó nú wǎn yí nú akwɛ́ kpódó dɔkun kpó ǎ. 

É ɖó ná nyí mɛ e ɖi nǔ nú Klísu yɔ̌yɔ́ ɔ́ ǎ; é ma nyí mɔ̌ ǎ ɔ́, goyíyí táá wá 

byɔ́ lanmɛ n'i, bɔ Mawu ná ɖó hwɛ n'i lě e é ɖó hwɛ nú awǒvi gbɔn é. (1 

Timɔtée 3 :6) 

Nǔɖitɔ́ yɔ̌yɔ́ e è sɔ́ gǎn sín tɛnmɛ ná ɔ́, afɔ́kú e mɛ ɖe ɔ́ wɛ nyí ɖɔ é ná vɛdó ɖɔ 

émí jɛ́n tíin sín, bó ná wá jɛ go yí jí. 

Nǔ baɖabaɖa ɖokpó wɛ nyí Agun Mawu tɔn énɛ́ e ɖo Efɛ́zi toxo mɛ bɔ wi ɖo ta 

tɔn é. 

Lo ɔ́, gbekpanúmɛ éyɛ́ ka ɖo wěma mɛsɛ́dó ɔ́ wlán sɛ́ dó Títu é mɛ ǎ, ɖó agun 

Klɛ́ti tɔn ɔ́ jɔ é ɔ́, é lín káká ɖé ǎ. Bɔ mɛ e ɖo agun ɔ́ kplá wɛ lɛ́ɛ bǐ lɔmɔ̌ ka lɛ́ 

nyí mɛwínnyáwínnyá lɛ́ɛ kɛ́ɖɛ́. 



Agunmɛxó lɛ́ɛ ɖó ná nyí mɛ zin, bo gbɔn vo nú agunví ɖě lɛ́ɛ. 

É ɖó ná nyí mɛɖé bɔ mɛ e ma ɖo agun Klísu tɔn mɛ ǎ lɛ́ɛ lɔmɔ̌ ná nɔ ɖe 

kúnnu ɖagbe n'i, bónú é ma wá ɖu hɛ̌n ó, bónú é ma wá jɛ mɔ e awǒvi nɔ 

ɖó nú mɛ lɛ́ɛ mɛ ó. (1 Timɔtée 3 :7) 

Walɔ ɖagbe agunmɛxó tɔn ɔ́, é nyí gbɛzán tɔn kɛ́ɖɛ́ kpowun mɛ wɛ è nǎ mɔ ɖe 

ǎ. Lo ɔ́, è ɖǒ ná lɛ́ mɔ ɖo Agun Mawu tɔn kpódó hwɛndo tɔn kpó mɛ. Gbɛtɔ́ lɛ́ɛ 

ɖó ná mɔ ɛ dó mɔ mɛ e wi ɖo ta ná é. 

Lɛ̌ngbɔ́nyitɔ́ abǐ agunmɛxó ɔ́, é ɖó ná nyí mɛ e nɔ ɖɔ gbe bo nɔ wa gbe é, é ɖó 

ná ɖó walɔ jlɔ́jlɔ́. É ɖó ná nyɔ́ xomɛ. É ɖo wɛn ɖɔ è kún ná yí gbe nú lě e é nɔ́ 

mɔ nǔ lɛ́ɛ gbɔn sɛ́ dó ɖo ayǐhínhɔ́n ɔ́ mɛ é ó. È nǎ sló alɔ n’i ɖésú hwenu e é ná 

zé gbeta ɖɔ xó nǔgbó wɛn Mawu tɔn ɔ́ jí wɛ émí ná nɔ é. Lo ɔ́, mɛ e ma tlɛ nyí 

nǔɖitɔ́ ǎ lɛ́ɛ ná mɔ ɖɔ mɛ e wú è ma sixú mɔ nǔɖé ɖɔ dó ǎ ɔ́ wɛ é nyí. 

Xó élɔ́ ɖo tají ɖésú, ɖó nɛ̌ mɛɛ́ ka ná jló ná si azɔ dó gbɛtɔ́ jí hwenu e sísí ɖé ma 

ɖo ta n’i ǎ ɔ́ gbɔn ! 


